
ATURAN 03  
PEMBIAYAAN SYARIAH AR-RAHNU ( Pajak Gadai Islam )   
 
 
01  TAJUK 
01( a ) Aturan ini dinamakan “ Aturan Skim Pembiayaan Syariah Ar-Rahnu ” Koperasi Pegawai Kerajaan Negeri Melaka 

Berhad. 
 
 
02  KUATKUASA 
02 ( a ) Aturan ini diwujudkan di bawah Undang-Undang Kecil 9 ( 1 ) ( b ) koperasi ini dan dikuatkuasa selepas diluluskan 

dalam Mesyuarat Agung Koperasi dan satu salinan mengenainya dikemukakan kepada Ketua Pendaftar. 
 
 
03 TAFSIRAN 
 Dalam aturan ini, melainkan jika konteksnya menghendaki makna yang lain :- 
03 ( a ) “ Akta ” bermaksud Akta Koperasi 1993 dan pindaan-pindaannya. 
03 ( b ) “ Undang-Undang Kecil ” bermaksud Undang-Undang Kecil Koperasi Pegawai Kerajaan Negeri Melaka Berhad. 
03 ( c ) “ Aturan ” bermaksud Aturan Aktiviti Koperasi Pegawai Kerajaan Negeri Melaka Berhad. 
03 ( d ) “ Koperasi ” bermaksud Koperasi Pegawai Kerajaan Negeri Melaka Berhad. 
03 ( e ) “ Lembaga ” bermaksud Anggota Lembaga Koperasi Pegawai Kerajaan Negeri Melaka Berhad. 
03 ( f ) “ Anggota ” bermaksud anggota Koperasi Pegawai Kerajaan Negeri Melaka Berhad. 
03 ( g ) “ Pembiayaan Syariah ” bermaksud pinjaman yang berlandaskan prinsip dan pengamalan muamalat Islamiah. 
03 ( h ) “ Tawarruq ” bermaksud kontrak pembiayaan yang melibatkan akad pembelian aset secara bayaran tertangguh dan 

penjualan semula secara tunai kepada pihak ketiga. 
03 ( i ) “ Ar-Rahnu ” bermaksud menjadikan sesuatu aset sebagai jaminan kepada pembiayaan, agar pembiayaan tersebut 

boleh dilunaskan dengan nilai aset jaminan tersebut sekiranya penerima biaya tidak mampu melunaskan baki 
pembiayaannya. 

03 ( j ) “ Wakalah ” bermaksud mewakilkan kepada pihak lain untuk menguruskan atau melakukan sesuatu pekerjaan. 
03 ( k ) “ Barang Gadaian atau Marhun ” bermaksud barang emas yang boleh digadaikan kepada Koperasi Pegawai 

Kerajaan Negeri Melaka Berhad dan boleh dijual beli. 
03 ( l ) “ Nilai Marhun ” bermaksud harga barang gadaian yang telah dinilai mengikut jenis, mutu, berat dan kandungan 

emas. 
03 ( m ) “ Penggadai ” bermaksud seseorang yang menggadaikan barangnya kepada Koperasi Pegawai Kerajaan Negeri 

Melaka Berhad dan membuat pembiayaan sejumlah wang dari gadaian tersebut. 
03 ( n ) “ Pemegang Gadai ” bermaksud pihak yang memegang barang gadaian iaitu Koperasi Pegawai Kerajaan Negeri 

Melaka Berhad. 
03 ( o ) “ Penaksir ” bermaksud pegawai yang bertanggungjawab menjalankan penilaian barang gadaian dan mewakili 

koperasi menjalankan segala transaksi pembiayaan. 
 
 
04  TUJUAN 
04 ( a ) Tujuan Pembiayaan Syariah Ar-Rahnu adalah menawarkan kemudahan pembiayaan yang bersandarkan barang 

gadaian mengikut landasan prinsip dan pengamalan muamalat Islamiah bagi memenuhi keperluan wang tunai 
secara segera oleh anggota dan masyarakat. 

 
 
05 MODAL DAN TAHUN KEWANGAN  
05 ( a ) Satu dana khas khusus untuk pengurusan kewangan operasi Ar-Rahnu diwujudkan. 
05 ( b ) Sumber dana / modal operasi Ar-Rahnu adalah daripada kewangan dalaman Koperasi Pegawai Kerajaan Negeri 

Melaka Berhad, dana pelaburan khas daripada anggota dan / atau dana Suruhanjaya Koperasi Malaysia dan / atau 
dana institusi kewangan. 

05 ( c ) Tahun kewangan Ar-Rahnu adalah berakhir pada setiap 31 haribulan Disember. 
 
 
06. KONSEP SYARIAH YANG DIGUNAPAKAI 
06 ( a ) Pembiayaan Syariah Ar-Rahnu merupakan gabungan beberapa konsep Syariah iaitu Ar-Rahnu ( Gadaian ), 

Tawarruq ( Pembiayaan ) dan Wakalah ( Perwakilan ).   
06 ( b ) Ar-Rahnu secara istilah adalah suatu akad yang menjadikan sesuatu barang yang bernilai sebagai cagaran kepada 

pembiayaan dan akan digunakan untuk melangsaikan pembiayaan tersebut jika baki pembiayaan tidak dapat 
dibayar.  

06 ( c ) Tawarruq merujuk kepada kontrak pembelian komoditi secara pembayaran tertangguh. Komoditi tersebut 
kemudiannya dijual secara tunai kepada pihak lain selain penjual asal. Platform pasaran komoditi yang digunakan 
adalah Bursa Suq Al-Sila' dan MyAngkasa Shoraka atau lain-lain platform pasaran komoditi tertakluk kepada 
pertimbangan Lembaga. Kos perkhidmatan platform pasaran komoditi ditanggung oleh Koperasi. 

06 ( d ) Konsep Wakalah digunapakai bagi memudahkan penggadai mewakilkan Koperasi menjalankan urusan pembelian 
dan penjualan semula komoditi di platform pasaran komoditi. Pelanggan juga mewakilkan Koperasi bagi menyimpan 
barang gadaian sehingga selesai pembayaran semula jumlah pembiayaan dan lain-lain caj yang dikenakan.  



 
 
07. PROSES PEMBIAYAAN SYARIAH AR-RAHNU 
07 ( a ) Aliran proses Pembiayaan Syariah Ar-Rahnu adalah seperti berikut :- 

( 1 ) Pelanggan akan ke Koperasi untuk memohon Pembiayaan Syariah Ar-Rahnu dengan membawa emas 
sebagai cagaran.   

( 2 ) Koperasi akan membuat penilaian emas yang digadaikan dan menentukan jumlah pembiayaan yang layak 
dimohon oleh pelanggan. Pelanggan perlu melengkapkan segala borang yang disediakan oleh pihak 
koperasi. 

( 3 ) Pelaksanaan Tawarruq :- 
a) Koperasi membeli komoditi pada harga kos (jumlah pembiayaan) dari pembekal komoditi melalui 

platform pasaran komoditi. 
b) Koperasi seterusnya menjual komoditi kepada pelanggan pada harga jualan berdasarkan murabahah 

(jumlah pembiayaan + kadar keuntungan) dengan pembayaran secara tangguh. Koperasi selaku 
wakil belian akan menerima pembelian bagi pihak pelanggan.  

c) Pelanggan kemudian menjual komoditi kepada platform pasaran komoditi (pihak ketiga) secara tunai 
(Koperasi selaku wakil jualan bagi pihak pelanggan). 

( 4 ) Hasil jualan komoditi tersebut adalah pembiayaan yang diberikan kepada pelanggan. Hasil jualan tersebut 
akan diserahkan kepada pelanggan hanya selepas transaksi Tawarruq selesai. 

( 5 ) Pelanggan akan membayar kepada Koperasi jumlah pembiayaan dan jumlah kadar keuntungan sebelum 
atau semasa tempoh matang pembiayaan. Dalam situasi kemungkiran pembayaran, Koperasi berhak 
untuk melelong aset cagaran bagi tujuan melangsaikan baki pembiayaan tersebut. 

 
 
08 BARANG GADAIAN (MARHUN)  
08 ( a ) Barang Gadaian adalah barang kemas iaitu emas atau emas jongkong yang mempunyai standard ketulenan tidak 

kurang 75 peratus ( 18 karat ) yang boleh digadai dan dijualbeli. 
08 ( b ) Dalam  menentukan  marhun, batu-batu  permata  seperti  belian, delima, zamrud  dan   logam   tidak  diambil kira. 

Koperasi hanya perlu menolak berat batu-batu berkenaan secara anggaran. 
08 ( c ) Koperasi diberi kebenaran untuk meminta surat/resit akuan belian daripada  penggadai  untuk  menentukan jenis 

emas dan bukti pemilik serta juga sebagai bandingan ke atas nilaian pengusaha ke atas barang gadaian tersebut. 
08 ( d ) Barang  gadaian  hendaklah  milik  sendiri, pasangan, ibubapa  atau  yang terdekat. Surat kebenaran bersama  

salinan  kad  pengenalan  menggadai  perlu  diserahkan  jika  barang  gadaian  bukan milik sendiri.  
 
 
09 HAD PEMBIAYAAN  
09 ( a ) Seseorang penggadai dibenarkan membuat gadaian lebih daripada sekali dalam satu masa pada hari yang sama 

dengan jumlah terkumpul pembiayaan untuk satu transaksi tidak melebihi RM15,000.00. 
09 ( b ) Jumlah maksimum pembiayaan bagi setiap gadaian ialah tidak melebihi atau sehingga 70 peratus daripada nilai 

marhun. Manakala jumlah minima pembiayaan adalah RM100.00 
09 ( c ) Jumlah pembiayaan diberi bagi setiap gadaian hendaklah dalam gandaan RM10.00. 
 
 
10 KUASA MELULUS 
10 ( a ) Had kuasa meluluskan gadaian adalah ditentukan oleh Lembaga dari masa ke semasa mengikut keperluan. 
10 ( b ) Had kuasa meluluskan pembiayaan kedua dan seterusnya untuk penggadai yang sama atau meluluskan 

pembaharuan pembiayaan adalah ditentukan oleh Lembaga dari masa ke semasa. 
 
 
11 KADAR KEUNTUNGAN  
11 ( a ) Kadar keuntungan dikira berdasarkan nilai marhun dan tempoh bilangan bulan gadaian ditebus. Kadar keuntungan 

adalah antara RM0.75 sen hingga RM1.00 bagi setiap RM100.00 nilai marhun.  
11 ( b ) Lembaga berhak meminda, menambah, mengurang kadar keuntungan dari masa ke semasa mengikut keperluan. 
11 ( c ) Pengiraan kadar keuntungan dibuat pada tarikh gadaian diluluskan. 
11 ( d ) Tempoh genap bulan bagi setiap gadaian adalah diambilkira berdasarkan tarikh ulang bulan gadaian dibuat. Bagi 

maksud pengiraan kadar keuntungan, tempoh dilalui yang genap sebulan dikira sebagai sebulan dan tempoh yang 
dilalui kurang sebulan adalah dikira berdasarkan hari yang dilalui. 

11 ( e ) Kadar keuntungan ini hanya dikenakan semasa tempoh pembiayaan. Selepas tarikh matang, caj Wakalah akan 
digunapakai menggantikan kadar keuntungan. 

11 ( f ) Caj Wakalah sebagai upah mewakilkan Koperasi menguruskan pada kadar RM0.75 bagi setiap RM 100.00 nilai 
marhun. Caj Wakalah bagi barang gadaian selepas tempoh matang atau tujuan lelongan hendaklah dikira sehingga 
tempoh penyelesaian berdasarkan nilai marhun pada tarikh asal gadaian dibuat. 

 
 
12 TEMPOH GADAIAN 
12 ( a ) Tempoh maksimum sesuatu gadaian adalah selama 12 bulan. 
12 ( b ) Jika penggadai gagal menebus dalam tempoh 12 bulan, Koperasi boleh memberi tempoh kelonggaran penebusan 1 

bulan lagi tanpa permohonan daripada penggadai. Caj Wakalah akan dikenakan kepada penggadai bagi tempoh 
tersebut. 

12 ( c ) Penggadai boleh membuat penambahan tempoh gadaian dengan membuat proses pembaharuan pembiayaan. 
 
 
13 PEMBAHARUAN PEMBIAYAAN  



13 ( a ) Penggadai dibenarkan memperbaharui pembiayaan dan menggadai semula barang gadaian yang sama dengan 
syarat pembiayaan dan kadar keuntungan yang lama dijelaskan secara pelarasan dengan pembiayaan baru. Jumlah 
pembiayaan baharu adalah bergantung kepada nilai marhun semasa. 

 
 
14 KES POLIS  
14 ( a ) Sekiranya barang emas yang digadai melibatkan kes polis dan perlu diserahkan kepada pihak berkuasa, penaksir 

hendaklah mendapatkan dokumen berkaitan dengan kes yang disiasat dan apa-apa surat berkaitan untuk 
direkodkan. Surat penyerahan disediakan oleh penaksir. Akuan Penerimaan barang emas hendaklah ditandatangani 
oleh orang yang diberi kuasa oleh Pejabat Berkuasa Polis untuk mengambil barang gadaian yang menjadi barang 
kes. 

14 ( b ) Untuk mendapatkan kembali wang yang telah dikeluarkan bagi barang yang ada kes polis, Koperasi boleh 
mengambil tindakan sivil terhadap penggadai.  

 
 
15 TANGGUNGJAWAB PEMEGANG GADAIAN  
15 ( a ) Pemegang gadaian adalah bertanggungjawab atas kehilangan atau kerosakan sesuatu marhun sama ada 

kehilangan atau kerosakan itu disebabkan oleh kebakaran atau lain-lain. 
15 ( b ) Sesuatu marhun yang hilang atau rosak kerana kebakaran atau lain-lain, pampasan adalah tertakluk kepada nilai 

marhun yang dinyatakan dalam Surat Akuan Gadai dan setelah ditolak jumlah pembiayaan, kadar keuntungan, dan 
lain-lain kos yang terlibat. 

15 ( c ) Kesemua barang emas yang ada dalam simpanan termasuk kunci emas hendaklah dilindungi takaful ( all risk, 
money in transit, money in premise, negligence, fire, theft, guarantee dan valuables-in-coverage ) mengikut jumlah 
nilainya tertakluk kepada kesediaan pihak pengendali takaful menerima cadangan lindungan yang dipohon.  

 
 
16 PROSES PENEBUSAN 
16 ( a ) Penggadai atau pemilik hendaklah dimaklumkan melalui surat perkara-perkara berikut :- 

( 1 ) Notis pertama akan diberi dalam tempoh empat belas ( 14 ) hari sebelum tarikh matang 12 bulan untuk 
memaklumkan bahawa tempoh gadaian akan tamat. 

( 2 ) Notis kedua akan dihantar empat belas ( 14 ) hari selepas genap tarikh matang 12 bulan meminta barang 
gadaian ditebus dengan kadar segera dan sekiranya tidak ditebus, barang gadaian akan dilelong tanpa 
mengeluarkan sebarang notis lagi. 

 
 
17 MARHUN TIDAK DITEBUS 
17 ( a ) Notis kedua adalah juga notis terakhir yang merupakan notis hasrat lelong dengan memaklumkan barang gadaian 

akan dijual atau dilelong mengikut kaedah jualan atau lelongan yang difikirkan sesuai oleh Lembaga, jika tidak 
ditebus dalam tempoh empat belas ( 14 ) hari dengan kos urusan menjual atau melelong ditanggung oleh penggadai. 

 
 
18 KEMATIAN / HILANG UPAYA KEKAL 
18 ( a )  Sekiranya penggadai meninggal dunia, waris penggadai bertanggungjawab menebus barang gadaian dengan 

mengemukakan Sijil Kematian penggadai dan Surat Akuan Sumpah yang dibuat dihadapan Pesuruhjaya Sumpah. 
18 ( b )  Apabila penggadai meninggal dunia atau hilang upaya kekal, tempoh lanjutan gadaian akan diberi untuk tempoh 

tidak lebih dua ( 2 ) bulan tanpa perbincangan. 
18 ( c ) Sekiranya waris atau keluarga penggadai bersetuju barang emas penggadai dilelong selepas tamat tempoh lanjutan 

gadaian, baki lelongan hendaklah diserahkan kepada waris atau keluarga penggadai setelah ditolak jumlah 
pembiayaan, kadar keuntungan dari tarikh gadaian sehingga tarikh penggadai disahkan meninggal dunia atau hilang 
upaya kekal, caj Wakalah dan lain-lain kos yang terlibat.  

 
 
19 HILANG SURAT AKAUN GADAIAN  
19 ( a ) Tiket gadai hendaklah disimpan untuk tujuan tebus gadai, jika hilang atau rosak atau terbakar hingga menyebabkan 

tidak boleh dibaca, penggadai dikehendaki mengisi Surat Pengakuan Kehilangan Surat Akuan Gadaian dan 
hendaklah dimatikan setem atau disahkan oleh Pesuruhjaya Sumpah. 

 
 
20 NOTIS LELONGAN 
20 ( a ) Notis terakhir kepada penggadai akan dihantar secara pos atau hantaran tangan, mana-mana yang sesuai kepada 

alamat yang dinyatakan di dalam surat akuan gadaian.  
20 ( b ) Sekiranya notis gagal diserah setelah tindakan-tindakan perlu untuk menyerahkannya diambil dengan sewajarnya 

oleh penaksir, maka lelongan akan diteruskan. 
 
 
21 LELONGAN 
21 ( a ) Lelongan akan dibuat secara kaedah tender terbuka atau tertutup yang akan ditentukan oleh Lembaga dari masa ke 

semasa. 
21 ( b ) Notis pemberitahuan kepada publik akan dikeluarkan dengan menyatakan perincian tarikh, waktu, tempoh, proses 

dan barang lelongan, jika sekiranya tender dibuat secara terbuka. 
21 ( c ) Notis secara tertutup dikecualikan daripada perkara 21 ( b ) dan tertakluk kepada keputusan Lembaga untuk 

melantik panel atau sebaliknya. 
21 ( d ) Kesemua kos yang terlibat didalam urusan lelongan akan diagih-agihkan mengikut purata kepada penggadai-

penggadai yang barangnya terlibat dalam lelongan berasaskan nilai marhun setiap transaksi gadaian. 



21 ( e ) Baki selepas lelongan, sekiranya tunai, akan dikredit ke dalam Akaun Penghutang Ar-Rahnu. Sekiranya baki 
lelongan dalam bentuk barang kemas, baki akan disimpan sehingga penggadai membuat tuntutan mengikut notis 
yang akan dikeluarkan kepada penggadai. Sekiranya selepas dua belas ( 12 ) bulan dari tempoh notis, penggadai 
masih gagal menuntut, baki tersebut akan ditukar sepenuhnya dalam bentuk tunai dan diserahkan kepada Pendaftar 
Wang Tidak Dituntut. 

 
 
22 KUASA LEMBAGA KOPERASI 
22 ( a ) Lembaga di dalam menjalankan kuasa dan kewajipan serta liabiliti yang tertanggung di atasnya, berhak meminda, 

menggantung atau membatal mana-mana atau sebahagian atau semua aturan-aturan ini pada bila-bila masa yang 
difikirkan perlu atau timbul keperluan untuk bertindak sedemikian bagi menjaga kepentingan Koperasi. 

 
 
23 LEMBAGA PENGURUSAN 
23 ( a )     Pengurusan  hal  ehwal  Ar-Rahnu  ini  akan  diserahkan  kepada  satu  Lembaga  Pengurusan  yang keanggotanya 

hendaklah terdiri daripada 3 orang sebagaimana berikut : 
1. Seorang pengerusi yang dilantik oleh Lembaga Koperasi. 
2. Dua orang Lembaga yang juga dilantik oleh Lembaga Koperasi. 

23 ( b ) Pegawai atau kakitangan Ar-Rahnu tidak dibolehkan menjadi anggota Lembaga Pengurusan 
 
 
24 AUDIT 
24 ( a ) Pengauditan akaun tahunan hendaklah dibuat oleh Juruaudit yang dilantik oleh Anggota Lembaga Koperasi. 
24 ( b ) Juruaudit dalaman yang dilantik oleh Anggota Lembaga Koperasi boleh memeriksa segala rekod perakaunan dan 

rekod lain bagi memastikan hal ehwal ar-rahnu dijalankan mengikut peraturan yang telah ditetapkan. 
24 ( c ) Juruaudit dalaman hendaklah ditukar pada tiap-tiap mesyuarat agung tahunan koperasi. 
 
 
25  PEMAKAIAN 
25 ( a ) Aturan yang dikuatkuasa di bawah Aturan 03 adalah juga tertakluk kepada Aturan 10 : Aturan Am Koperasi.  
25 ( b ) Aturan 03 adalah tambahan kepada Akta, Peraturan, Undang-Undang Kecil, pekeliling pendaftar dan hendaklah 

dibaca bersekali. 
 
 
26 PERTIKAIAN 
26 ( a ) Jika timbul pertikaian, perselisihan faham atas taksiran aturan-aturan ini atau timbul apa-apa perbalahan 

mengenainya, maka pertikaian itu hendaklah dirujuk kepada Ketua Pendaftar mengikut peruntukan Undang-Undang 
Kecil 80 Koperasi ini. 

 
 
 
 
 
KPKNMB  
14 Mei 2023  

 
 
 

 
 
 
 

 

 


